
� Noss chantun cunfina cun la regiun 
Lumbardia e cun il Tirol dal sid. Prest 
mintga automobilist enconuscha il 
tunnel da Munt la Schera che maina a 
Livign sco er il Spleia (2113 m), il Pass 
Umbrail (2501 m) e la Forcola da Livign 
(2315 m); ma ils viandants enconu-
schan er il Pass Forcola (2226 m) che 
collia Soazza cun Clavenna. Lezs pass 
ston ins far endament per chapir l’istor
gia dal Grischun. L’armada svizra stueva 
proteger quels cunfins durant las guerras 
mundialas. L’atun 1943 ha mess ad ir la 
resistenza antifaschista en Lumbardia. 
Fin ad avrigl 1945 han truppas tudestgas 
e lur vasals talians cumbattì ils partisans; 
l’armada svizra vigilava adina davos il 
cunfin, e la diplomazia federala ha gidà 
tar las tractativas che han manà a la capi
tulaziun da las armadas tudestgas e fa
schistas en Italia. I suonda ina resuma
ziun da quels passa trais onns enfin a la 
signatura dal contract da pasch ils 10 da 
favrer 1947, segund la terza ediziun dal 
manual da l’istoricher Rudolf Lill (1).

Da Stalingrad a Badoglio
La vieuta da la Segunda Guerra mundia
la è succedida ils 31 da schaner 1943 a 
Stalingrad (oz Volgograd) cur che mar
schal Friedrich Paulus (1890–1957) ha 
suttascrit la capitulaziun da la sisavla ar
mada tudestga. L’offensiva sovietica da 
schaner sin il flum Don ha chaschunà 
bleras unfrendas tar ils «alpini» alliads da 
la Germania. L’Uffizi istoric da l’armada 
taliana rapporta: «A la fin da la battaglia 
eran svanids 84830 umens [talians]; i de
va pia 114435 survivents. L’Uniun sovie
tica ha relaschà 10030 praschuniers. 
74800 schuldads da l’otgavla armada 
n’èn betg turnads en Italia da la front so
vietica» (2). L’autur da questas lingias 
n’emblida mai las lungas glistas sin ils 
«monumenti ai caduti» en ils vitgs da las 
Alps piemuntaisas, patria dals «alpini» 
che l’armada mandava a cumbatter en 
l’inviern russ ed ucranais. Stalingrad 
muntava la speranza ch’ins stoppia prest 
metter fin a quella guerra ch’ins na pos
sia mai gudagnar. «Duce» Mussolini 
(1883–1945) leva batter vinavant ense
men cun l’allià tudestg. Ins stueva pia 
sfurzar si la pasch sin la front taliana. 
Quai è reussì al cussegl grond faschist 
(Roma) suenter la conquista alliada da la 
Sicilia; Palermo aveva beneventà las trup
pas americanas ils 23 da fanadur. Ils 25 
ha il cussegl grond vuschà «in text che 
pretendeva la reintegraziun dal retg e da 

tut tschels organs statals en lur totala re
sponsabladad constituziunala e suppli
tgava il retg da surpigliar puspè il com
mando suprem da las forzas armadas 
(…). Sin quai ha il retg retschavì Musso
lini, l’ha dà part da sia relaschada e l’ha 
arrestà (…). Sco primminister ha’l tscher
nì marschal Pietro Badoglio [1871–
1956]» (Lill, pp. 438–439).

Dus stadis talians rivals
Ils 3 da settember 1943, suenter emnas 
da tractativas cun ils alliads, ha Badoglio 
suttascrit adascus la capitulaziun. Ils 8 ha 
general Dwight D. Eisenhower (1890–
1969), schefcumandant da las truppas 
alliadas en la regiun mediterrana, annun
zià publicamain l’armistizi. Marschal Al
bert Kesselring (1885–1960), schefcu
mandant da las truppas tudestgas en Ita
lia, ha reagì immediat cun mesiras ch’ils 
Talians na spetgavan betg. Ils Tudestgs 
han occupà Roma e l’Italia dal nord. «La 
pli gronda part da las truppas talianas en 
l’Italia dal nord e la Frantscha dal sid han 
ins discharmà ed internà (…). Ils 9 da 
settember èn truppas americanas sbar
tgadas en il Golf da Salerno (…). Ils Brits 
han occupà Puglia e Calabria» (p. 440). 
Las truppas anglosaxonas e quellas da lur 
alliads han lura conquistà plaun a plaun 
la Peninsla Taliana. Las battaglias las pli 
diras èn sa splegadas enturn Montecassi
no tranter Napoli e Roma (schaner–matg 
1944); l’aviatica americana ha bumbardà 
la claustra dal lieu. Ils 4 da zercladur han 
ils alliads liberà Roma. La Germania da 
sia vart duvrava Mussolini per reger l’Ita
lia dal nord occupada. Perquai aveva 
l’aviatica militara tudestga liberà il «du
ce» da sia praschun sin in piz da las Apen
ninas (12 da settember 1943). Mussolini 
è vegnì il schef d’in stadi vasal numnà 
«Repubblica Sociale Italiana» (RSI) cun 
sia chapitala Salò sper il Lai da Garda. 
«Là cumandavan ils Tudestgs, a lur testa 
ambassadur Rahn ed ‘SSObergruppen
führer’ Wolff (…). La preschientscha da 
l’armada lubiva a la SS d’eliminar ils gi
dieus en num dal razzissem, depurtond 
millis d’els, cunzunt da Roma e Trieste, 
en ils champs d’exterminaziun. Ma blers 
han survivì grazia a Talians; instituziuns 
religiusas da Roma han dà il bun exem
pel sin giavisch dal papa. Ins ha depurtà 
en Germania (…) passa 600 000 schul
dads talians che na levan betg servir a la 
RSI; lur hani stuì prestar lavurs fitg gre
vas. Plinavant ha l’administraziun mili
tara tudestga sfurzà era civilists da lavu
rar per la Germania là u en Italia. Var in 
milliun lavurers talians eran en Germa

nia a la fin da la guerra. Tut quai ha sti
mulà adina dapli Talians da far part da la 
resistenza armada (…). Ma la Wehr
macht reagiva cun repressalias a las ac
ziuns militaras dals partisans» (pp. 444–
446).

Da la guerra a la pasch
Ils 8 da mars 1945 a Lucerna ha major 
Max Waibel (1901–1971) arranschà 
tractativas zuppadas tranter il diplomat 
american Allen Dulles (1893–1969) ed 
‘SSObergruppenführer’ Wolff (1900–
1984) per metter fin a la guerra en Italia. 
Sin quai, en ina villa dal «lungolago» ad 
Ascona/TI, ils 19 da mars, festa da s. 
Giusep (3), ha Wolff discutà  cun Dulles, 
in general american ed in britannic. «Ils 
29 d’avrigl a Caserta [Campania] han ins 
firmà la capitulaziun da las armadas tu
destgas en Italia cun var in milliun 
umens» («Giornale del Popolo», Tessin, 
17 da mars 2015). Quai muntava la fin 
da la RSI. Ins aveva gia mazzà Mussolini 
ils 28. Da december 1945 enfin a zercla
dur 1953 è il cristiandemocrat Alcide De 
Gasperi (1881–1954) stà primminister. 
Ils 2 da zercladur 1946 ha il pievel talian 
vuschà la fin da la monarchia e la funda
ziun d’ina republica democratica. Ils 10 
da favrer 1947 ha l’Italia firmà in con
tract da pasch cun ses anteriurs inimis. Il 
pajais ha lura survegnì ses cunfins d’oz, 
cun l’excepziun, encunter nordost, d’in 
nov «Territorio libero di Trieste» (TLT) 
da 738 km2 e 330 000–375000 olmas. 
Tant l’Italia sco era la Jugoslavia preten
devan lez intschess cun ina maioritad ta
liana ed ina minoritad slovena. Il 1954 
èn las duas republicas vegnidas perina ed 
han partì l’anteriur TLT: L’Italia ha sur
vegnì l’actuala provinza da Trieste, «cun 
Trieste sezza, Muggia, Aurisina/Nabrezi
na, Miramar, Duino/Devin, (…) ussa 
part da la regiun FriulVenezia Giulia» 
(4). L’Italia (301340 km2) dumbrava 
60599936 olmas il 2016; il talian, lin
gua uffiziala da la republica, è er in da 
noss linguatgs naziunals, e l’Italia renco
nuscha, tranter auters, er il franzos, cun
zunt en la Val d’Aosta, ed il tudestg, cun
zunt en il Tirol dal sid. 

